
Нээлттэй захидал 
 
Дэлхийн хэвлэлийн эрх чөлөөний өдөр ба Монгол Улсын хувьд түүний ач 
холбогдол 
 
Өнөөдөр буюу 5-р сарын 3-ны өдөр бол Дэлхий хэвлэлийн эрх чөлөөний өдөр 
бөгөөд Монгол Улс болон эрх чөлөөт бүх улсуудын хувьд чухал өдөр юм. 
Хэвлэлийн эрх чөлөө нь хүчтэй иргэний нийгэм, эрүүл ардчиллын хувьд амин 
чухал зүйл. Чөлөөт хэвлэл олон нийтэд мэдээлэл өгч, тэднийг гэгээрүүлж, эрх 
мэдэлтнүүдийг хянаж, эрх мэдлээ хэтрүүлж буй эсэх, ялангуяа хамгийн чухал нь 
авилга, хээл хахуульд хяналт тавьж, эрх нь зөрчигдсөн хүмүүсийн дуу хоолой нь 
болж байдаг. Иргэд үзэл бодлоо илэрхийлж, өөр санаа оноо дэвшүүлж, 
шаардлага тавих боломжтой байх ёстой. Төрөөс хараат бус хэвлэл мэдээлэл нь 
үзэл бодлоо тайван замаар илэрхийлэх, санаа оноогоо уралдуулах боломж 
олгодог бөгөөд үүнээс ардчилал ихээхэн хамаардаг.  
 
Дэлхийн хэвлэлийн эрх чөлөөний өдөр бид бүхэн чөлөөт хэвлэлийн асар их хувь 
нэмрийг үнэлж, чөлөөт хэвлэлийн төлөө амь нас, эрх чөлөө, аз жаргалаа 
эрсдүүлэн золиослосон хүмүүсийг хүндэтгэдэг. Өдөр бүр дэлхий дахинаа эр зоригт 
эрэгтэй, эмэгтэй сэтгүүлчид үнэнийг дэлгэснийхээ төлөө гадуурхагдах, зодуулах, 
саатуулагдах, хоригдох, тэр ч бүү хэл амь насаа алдах эрсдлийг үүрч байдаг. 
Тэднийг гэсгээх арга хэрэгслүүд нь хүний нэр төрд халдах тухай хууль, төрийн 
нууцын тухай төвөг чирэгдэл ихтэй хууль, хэвлэл мэдээлэлд төр засгаас тавих 
хяналт, өөрийн цензур, Интернэтийн хязгаарлалт, хараат бус сонин хэвлэлийн 
тоог эрс бууруулах зэрэг болно. 
 
Ерөнхийлөгч Буш хоёр дах удаагаа тангараг өргөх ёслол дээрээ хэлсэн үгэндээ 
“АНУ-ын бодлого бол улс үндэстэн бүрийн ардчилсан хөдөлгөөн, ардчиллын 
институцуудын өсөлтийг дэмжих явдал юм” гэж хэлсэн. “Бид өөрсдийн ардчиллын 
загварыг бусад улсуудад тулгах зорилго үгүй. Харин өөрсдийн дуу хоолой, 
өөрсдийн эрх чөлөөгөө олж, өөрсдийн замаараа замнахад нь бид бусдад туслахыг 
эрмэлздэг” гэж тэрээр мэдэгдсэн юм. Чөлөөт, бие даасан, эрч хүчтэй 
хэвлэлгүйгээр улс үндэстэн өөрийн дуу хоолойг олж, ардчиллыг хөгжүүлж 
чадахгүй. 
 
Ийм учраас Монгол Улс хуучин социалист гэгддэг улсууд дотроо хамгийн хатуу 
чангад тооцогддог Төрийн нууцын тухай хуулиа хүчингүй болгох, эсвэл нилээд их 
өөрчлөлт оруулж, мөн Мэдээллийн эрх чөлөөний тухай хуулийг батласнаар ил тод 
байдал, төр засгийн мэдээлэлд иргэдийн хүрэх боломжийг сайжруулж чадна. 
Төрийн нууцын тухай Монгол Улсын хууль нь “төрийн нууц” гэсэн 
тодорхойлолтод зөвхөн үндэсний аюулгүй байдлын (бусад улсуудын нэгэн адил 
Монгол Улсын хувьд нууцлах эрхтэй үндэсний батлан хамгаалахтай холбоотой 
нууц мэдээлэл г.м) асуудлуудаас гадна 1:200,000-аас дээш нарийвчлалтай 
газрын зураг, шоронд хоригдогсдын тоо, эдийн засгийн энгийн мэдээлэл, санал 
асуулгын дүн, хувийн компаний хувьцаа эзэмшигчдийн нэрс, улсын өмчит 
компаний аудитын дүн, улсын архиваас ард иргэд мэдээлэл авах асуудал, тэр ч 
бүү хэл хуулийн төсөл, нэмэлт өөрчлөлт, журмуудыг хүртэл хамруулдаг байна. 
Нэг талаас, энэ нь иргэд, бизнесийн байгууллагуудаас “хураамж” (хуулиас 
гадуурх төлбөр) авах эрх мэдлийг хүнд сурталтнуудад олгосноор “жижиг сажиг” 
авилга үүсэх боломжийг бүрдүүлж байна. Нөгөө талаас, энэ нь төр засгийн эрх 
мэдэл, ашиг сонирхолоос өөр үзэл бодол илэрхийлж, үйл ажиллагаа явуулдаг 
хүмүүсийг хавчин гадуурхах, яллан шийтгэхэд ашиглагддаг байна. Төрийн 



нууцын тухай хуулийг өөрчилснөөр хэвлэл мэдээлэл авилгын асуудал дээр тод 
гэрэл тусгах чадвартай болж, Монголчууд үнэнийг олж мэдэх боломжтой болно. 
 
Хэвлэлийн эрх чөлөөний талаар Монгол Улсын хувьд бахархах зүйл олон байгаа 
хэдий ч бас шийдэгдээгүй асуудал байсаар байна. Одоогийн мөрдөгдөж буй 
Эрүүгийн нэр төрд халдах тухай хууль нь хэвлэлүүд өөрсдийгөө цензурдах 
асуудлыг дэмжиж, сэтгүүлч, редактор нарыг нэр нөлөөтэй хувь хүмүүс, 
компаниудын зүгээс үзүүлэх дарамт шахалтаас хамааралтай болоход хүргэж 
байна. Монгол Улс энэ хуулиа бусад ардчилсан улсуудад байдаг шиг нэр төрд 
халдах асуудлыг шийдвэрлэх иргэний хууль болгож өөрчлөх нь зүйтэй. Хэвлэл 
мэдээллийн байгууллагуудын өмчлөлийн асуудал маш тодорхойгүй, нууцлаг 
байгаа нь огт хэрэггүй зүйл. Харин ч үзэгч, уншигчид нь тэдний дамжуулж буй 
мэдээ, мэдээллээс дүгнэлт хийх боломжтой байхын тулд хэвлэл мэдээллийн 
байгууллага нь өмчлөлийн асуудлаа ил тод тавих хэрэгтэй. Эзэд нь яагаад 
нуугдаад байдаг юм бэ? Эцэст нь, сэтгүүлч, редакторууд мэдээ, мэдээллийг 
өгөхдөө хариуцлагатай бөгөөд ёс зүйтэй байх ёстой. Энэ нь ямар нэг материалыг 
хэвлэлд нийтлэх буюу эсвэл нийтлэхийг болиулахдаа хээл хахууль, бусад дарамт 
шахалтанд автахгүй байх, мэдээллийг дандаа хоёр талаас нь харуулах, уг 
мэдээлэлд хамаатай хүмүүст тайлбар хийх өгөх боломж олгох зэрэг болно. 
Сэтгүүлч, редакторууд хоёрдогч, гуравдагч баталгааг хайх, мэдээллийг эх 
үүсвэртэй нь харьцуулан шалгах, сенсаац, “шар” хэвлэлийн мэдээллээс 
зайлсхийх зэргээр хувийн болон мэргэжлийн өндөр жишгийг тогтоож, өөрсдийн 
харицлагаа ухамсарлах ёстой.  
 
Монголын хэвлэл мэдээллийн байгууллагууд болон хэвлэлийн эрх чөлөө нь 
социализм төгсгөл болсноос хойш нилээд урт замыг туулжээ. Өнөөг хүртэл олсон 
ололт амжилтаараа Монголчууд бахархдаг бөгөөд тэгэх ч ёстой юм. Гэхдээ санаа 
амрах яагаач үгүй. Дэлхийн хэвлэлийн эрх чөлөөний энэ өдөр Монголчууд эрх 
чөлөө ардчилалд тууштай байгаагаа дэлхий нийтэд тодорхой харуулж, хэвлэл 
мэдээллийг бүрэн чадлаар нь ажиллуулах талаар шинэчлэл хийх эрмэлзлээ 
Монгол Улсын Засгийн газар болоод ард иргэд дахин батлах нь зүйтэй юм.                     

